
Arjunakritam Shri Krishna Stotram

અર્જુનકૃતમ્  શ્રીકૃષ્ણસ્તોત્રમ્

પુલસ્ત્ય ઉવાચ -

એવમુક્તોઽર્જુનઃ  સમ્યક્ પ્રણિપત્ય જનાર્દનમ્ ।
તુષ્ટાવ વાગ્ભિરિષ્ટાભિરુદ્ભૂતપુલકસ્તતઃ॥ ૧૯॥
અર્જુન  ઉવાચ -

નમોઽસ્તુ તે ચક્રધરોગ્રરૂપ નમોઽસ્તુ તે શાર્ઙ્ગધરારુણાક્ષ  ।
નમોઽસ્તુ તેઽભ્યુદ્યતખડ્ગ રૌદ્ર નમોઽસ્તુ વિભ્રાન્તગદાન્તકારિન્॥ ૨૦॥
ભયેન સન્નોઽસ્મિ સવેપથેન નાઙ્ગાનિ  મે દેવ વશં પ્રયાન્તિ ।
વાચઃ સમુચ્ચારયતઃ સ્ખલન્તિ કેશા હૃષીકેશ સમુચ્છ્વસન્તિ ॥ ૨૧॥
કાલો ભવાન્કાલકરાલકર્મા યેનૈતદેવં ક્ષયમક્ષયાત્મન્ ।
ક્ષત્રં સમુદ્ભૂતરુષા સમસ્તં નીતં ભુવો ભારવિરેચનાય॥ ૨૨॥
પ્રસીદ કર્તર્જય લોકનાથ પ્રસીદ સર્વસ્ય ચ પાલનાય ।
સ્થિતૌ સમસ્તસ્ય ચ કાલરૂપ કૃતોદ્યમેશાન જયાવ્યયાત્મન્॥ ૨૩॥
ન મે દૃગેષા તવ રૂપમેતદ્દ્રષ્ટું સમર્થા ક્ષુભિતોઽસ્મિ ચાન્તઃ ।
પૂર્વસ્વભાવસ્થિતવિગ્રહોઽપિ સંલક્ષ્યસેઽત્યન્તમસૌમ્યરૂપ॥ ૨૪॥
સ્મરામિ રૂપં તવ વિશ્વરૂપં યદ્દર્શિતં   પૂર્વમભૂન્મમૈવ ।
યસ્મિન્મયા વિશ્વમશેષમાસીદ્દૃષ્ટં  સયક્ષોરગદેવદૈત્યમ્॥ ૨૫॥
સા મે સ્મૃતિર્દર્શનભાષણાદિ પ્રકુર્વતો નાથ ગતા પ્રણાશમ્ ।
કાલોઽહમસ્મીત્યુદિતે ત્વયા તુ સમાગતેયં પુનરપ્યનન્ત॥ ૨૬॥
કર્તા ભવાન્કારણમપ્યશેષં કાર્યં ચ નિષ્કારણ કર્તૃરૂપ ।
આદૌ સ્થિતૌ સંહરણે ચ દેવ વિશ્વસ્ય વિશ્વં સ્વયમેવ ચ ત્વમ્॥ ૨૭॥
બ્રહ્મા ભવાન્વિશ્વસૃગાદિકાલે વિશ્વસ્ય રૂપોઽસિ તથા વિસૃષ્ટૌ ।
વિષ્ણુઃ સ્થિતૌ પાલનબદ્ધકક્ષો રુદ્રો ભવાન્સંહરણે પ્રજાનામ્॥ ૨૮॥

એભિસ્ત્રિભિર્નાથ વિભૂતિભેદૈર્યશ્ચિન્ત્યતે કારણમાત્મનોઽપિ ।
વેદાન્તવેદોદિતમસ્તિ વિષ્ણોઃ પદં ધ્રુવં તત્પરમં ત્વમેવ॥ ૨૯॥
યન્નિર્ગુણં સર્વવિકલ્પહીનમનન્તમસ્થૂલમરૂપગન્ધમ્ ।
પરં પદં વેદવિદો વદન્તિ ત્વમેવ તચ્છબ્દરસાદિહીનમ્॥ ૩૦॥
યથા હિ મૂલે વિટપી મહાદ્રુમઃ પ્રતિષ્ટિતસ્કન્ધવરોગ્રશાખઃ ।
તથા સમસ્તામરમર્ત્યતિર્યગ્વ્યોમાદિશબ્દાદિમયં ત્વયીદમ્॥ ૩૧॥
મુઞ્ચામિ યાવત્પરમાયુધાનિ વૈરિષ્વનન્તાહવદુર્મદેષુ ।
દૃષ્ટ્વા હિ તાવત્સહસા પતન્તો નૂનં તવૈવાચ્યુત સ પ્રભાવઃ॥ ૩૨॥
હતા હતાસ્તે ભવતો દૃશૈવ મયા પુનઃ કેશવ શસ્ત્રપૂગૈઃ ।
કાઃ કર્ણભીષ્મપ્રમુખાન્વિજેતું યુષ્મત્પ્રસાદેન વિના સમર્થઃ॥ ૩૩॥
ત્રિશૂલપાણિર્મમ યઃ પુરસ્તાન્નિષૂદયન્વૈરિબલં જગામ ।
જ્ઞાતં મયા સામ્પ્રતમેતદીશ તવ પ્રસાદસ્ય હિ સા વિભૂતિઃ॥ ૩૪॥
યમેન્દ્રવિત્તેશજલેશવહ્નિસૂર્યાત્મકો યશ્ચ મમાસ્ત્રપૂગઃ ।
નાશાય નાભૂત્પતિતોઽપિ કાયે ત્વત્સન્નિધાનસ્ય હિ સોઽનુભાવઃ॥ ૩૫॥
બાલ્યે ભવાન્યાનિ ચકાર દેવ કર્માણ્યસહ્યાનિ સુરાસુરાણામ્ ।
તૈરેવ જાનીમ ન યત્પરં ત્વાં દોષઃ સ નિર્દોષમનુષ્યતાયાઃ॥ ૩૬॥
તાલોચ્છ્રિતાગ્રં  ગુરુભારસારમાયામવિસ્તારવદદ્ય જાતઃ ।
પાદાગ્રવિક્ષેપવિભિન્નભાણ્ડં ચિક્ષેપ કોઽન્યઃ શકટં યથા ત્વમ્॥ ૩૭॥
અન્યેન કેનાચ્યુત પૂતનાયાઃ પ્રાણૈઃ સમં પીતમસૃગ્વિમિશ્રમ્ ।
ત્વયા યથા સ્તન્યમતીવ બાલ્યે ગોષ્ઠે ચ ભગ્નૌ યમલાર્જુનૌ  તૌ॥ ૩૮॥
વિષાનલોષ્ણામ્બુનિપાતભીમમાસ્ફોટ્ય કો વા ભુવિ માનુષોઽન્યઃ ।
નનર્ત પાદાબ્જનિપીડિતસ્ય ફણં સમારુહ્ય ચ કાલિયસ્ય॥ ૩૯॥
સુરેશસન્દેશવિરોધવત્સુ વર્ષત્સુ મેઘેષુ ગવાન્નિમિત્તમ્ ।
દિનાનિ સપ્તાસ્તિ ચ કસ્ય શક્તિર્ગોવર્ધનં ધારયિતું કરેણ॥ ૪૦॥
પ્રલમ્બચાણૂરમુખાન્નિહત્ય કંસાસુરં યસ્ય બિભેતિ શક્રઃ ।
તમષ્ટવર્ષો નિજઘાન કોઽન્યો નિરાયોધો નાથ મનુષ્યજન્મા॥ ૪૧॥
બાણાર્થમભ્યુદ્યતમુગ્રશૂલં નિર્જિત્ય   સઙ્ખ્યે ત્રિપુરારિમેકઃ ।
સકાર્ત્તિકેયજ્વરમસ્ત્રબાહું    કરોતિ કો બાણમનચ્યુતોઽન્યઃ॥ ૪૨॥

કઃ પારિજાતં સુરસુન્દરીણાં સદોપભોગ્યં વિજિતેન્દ્રસૈન્યઃ ।
સ્વર્ગાન્મહીમુચ્છ્રિતવીર્યધૈર્યઃ  સમાનયામાસ યથા પ્રભો ત્વમ્॥ ૪૩॥
હત્વા હયગ્રીવમુદારવીર્યં નિશુમ્ભશુમ્ભૌ નરકં ચ કોઽન્યઃ ।
જગ્રાહ કન્યાપુરમાત્મનોઽર્થં પ્રાગ્જ્યોતિષાખ્યે નગરે મહાત્મન્॥ ૪૪॥
સ્થિતૌ સ્થિતસ્ત્વં પરિપાસિ વિશ્વં તૈસ્તૈરુપાયૈરવિનીતભીતૈઃ ।
મૈત્રી ન યેષાં વિનયાય તાંસ્તાન્સર્વાન્ભવાન્સંહરતેઽવ્યયાત્મન્॥ ૪૫॥
હિતાય તેષાં કપિલાદિરૂપિણા ત્વયાનુશસ્તા બહવોઽનુજીવાઃ ।
યેષાં ન મૈત્રી હૃદિ તે ન નેયા વિશ્વોપકારી વધ એવ તેષામ્॥ ૪૬॥
ઇત્થં ભવાન્દુષ્ટવધેન નૂનં વિશ્વોપકારાય વિભો પ્રવૃત્તઃ ।
સ્થિતૌ સ્થિતં પાલનમેવ વિષ્ણુઃ કરોતિ હન્ત્યન્તગતોઽન્તરુદ્રઃ॥ ૪૭॥
એતાનિ ચાન્યાનિ ચ દુષ્કરાણિ દૃષ્ટાનિ કર્માણિ તથાપિ સત્યમ્ ।
મન્યામહે ત્વાં જગતઃ પ્રસૂતિં  કિં  કુર્મ માયા તવ મોહનીયમ્॥ ૪૮॥
ત્વં સર્વમેતત્ત્વયિ સર્વમેતત્ત્વત્તસ્તથૈતત્તવ ચૈતદીશ ।
એતત્સ્વરૂપં તવ સર્વભૂતં વિભૂતિભેદૈર્બહુભિઃ  સ્થિતસ્ય॥ ૪૯॥
પ્રસીદ કૃષ્ણાચ્યુત વાસુદેવ જનાર્દનાનન્ત નૃસિંહ   વિષ્ણો ।
મનુષ્યસામાન્યધિયા યદીશ દૃષ્ટો મયા તત્ક્ષમસ્વાદિદેવ॥ ૫૦॥
ન વેદ્મિ સદ્ભાવમહં તવાદ્ય સદ્ભાવભૂતસ્ય ચરાચરસ્ય ।
યો વૈ ભવાન્કોઽપિ નતોઽસ્મિ તસ્મૈ મનુષ્યરૂપાય ચતુર્ભુજાય॥ ૫૧॥
દેવદેવ જગન્નાથ સર્વપાપહરો ભવ ।
હેતુમાત્રસ્ત્વહં તત્ર ત્વયૈતદુપસંહૃતમ્॥ ૫૨॥
પ્રસીદેશ હૃષીકેશ અક્ષૌહિણ્યા દશાષ્ટ ચ ।
ત્વયા ગ્રસ્તા ભુવો ભૂત્યૈ હેતુભૂતા હિ મદ્વિધાઃ॥ ૫૩॥
વયમન્યે ચ ગોવિન્દ નરાઃ ક્રીડનકાસ્તવ ।
મદ્વિધૈઃ કરણૈર્દેવ કરોષિ સ્થિતિપાલનમ્॥ ૫૪॥
યદત્ર સદસદ્વાપિ કિઞ્ચિદુચ્ચારિતં મયા ।
ભક્તિમાનિતિ તત્સર્વં ક્ષન્તવ્યં મમ કેશવ॥ ૫૫॥
ઇતિ વિષ્ણુધર્મેષુ પઞ્ચત્રિંશોઽધ્યાયાન્તર્ગતં   અર્જુનપ્રોક્તં

શ્રીકૃષ્ણસ્તોત્રં સમ્પૂર્ણમ્ ।

